
Hutsean gelditu den legea 

'Evin legea'. 1991n bozkatu zuten 'Evin legeak' erretzaileak eta erretzen ez dutenak bereizteko guneak bermatzeko agintzen du; praktikan ez da betetzen 

Aitor Renteria- BAIONA 

Euria ari du eta gorputzak eskertzen du kafe beroa. Ostatuko atea ireki, ostalerrari edaria eskatu eta mahaira heltzean zigarroa piztu. Baionako eta Ipar Euskal Herriko ostatu gehienetan egunero gertatzen den keinua da hori, euria izan edo ez. 

Alta, 1991eko legeak, Evin izenez ezaguna, arau zorrotzak ezarri zituen indarrean erretzaile eta ez-erretzaileen guneak sortzeko gune publikoetan. Horrela, ostatuek bi gune horiek berezi behar dituzte. Egunkariko orria pasatu eta zigarroa ezpain artean estutu. Orritik altxa begiak eta ingurura so egin. Bai, tabakoa erretzea debekatzen duten autokolantak badira, murruetan. Mahai batzuetan hautsontziak daude, bertze batzuetan ez. Hori da Evin legeak lortu duena.Baiona Ttipiko eta Baiona Zaharreko ostatu gehienetan da horrela. Bertze batzuek ez dute autokolanta itsasteko lanik ere hartu. «Legez guneak bereiztera behartzen gaituzte eta isunen beldurrez ahal genuen bezala akomeatu gara, baina funtsean ez du neholako eraginik eta lehen bezala erretzen du jendeak», dio Espainia karrikako ostaler batek. Izenik agertzea ez dute nahi. Izan ere, legea urratzen dute eta hori egiteagatik isun handiak pairatu.Karrikako ezker edo eskuin aldea hartu, berdin dio. Ostatuetan ez da jende anitz baina denetan dago norbait, zigarreta eskuan, Evin legearen nondik-norakoa garaiko berrietan ahantzi zuena. Geroztik legea ez balego bezala ari da jende gehiena.«Ostatuak ez dira handiak eta praktikan ezin ditugu berezi guneak» dio Pannecau karrikako ostaler batek. Hori eginez gero bezeroak galduko lituzketela azaltzen du, duda izpirik gabe. Eta gauak egunak ez duen askatasuna dakar. Zailtasun handiagoak oraindik Evin legeak agintzen duena indarrean ezartzeko. 

Jatetxeetan lelo bera 

Eguneroko menuak ematen dituzten ostatuetan ere ez dute kezkarik eskas. Errazago paira ditzakete kontrola eta horregatik bereziagoak daude guneak. Alta, ez erretzaileei utzi tokia txikiagoa da, zokoratuagoa. Eta hormako autokolantak edo kasu jakinetan ezarritako bereizgarriek ez dute kearen zurrunbiloa gelditzeko ahalik. 

Erretzen ez dutenek alde batera jotzen dute, erretzailerik ez dagoen gunera. Hauek gauza bera. Eta talde berean erretzaileak eta ez erretzaileak daudelarik, hautatu behar dute eta horren arabera erre edo ez.Ostalerren jokabidea ez da hiriguneetara mugatzen. RN-10 errepidearen hegalean dagoen McDonalds jatetxean ere bereizketa agitzen da. Hanburgerrak saltzen dituzten multinazionalean ere ohitura berak atzematen dira. Gazte ugari dago, inguruko ikastetxeetatik jinak. Ondoan bikote gazte bat.Janaria manatzen den tokira joan eta zerbitzari gazteak erretzaile-ez erretzaileen arteko ezberdintasunak azaltzen ditu. Zehaztu gabeko «han» batez erakusten du gunea, eskuekin hedadura emanez hitzei. Bertzea beraz erretzaileentzako gunea da. Tabakorik gabeko gunea zehazki non hasten den galderak trabatzen du. Autokolanta txikiak badaude baina saltegiko afixa handien artean galduak dirudite. Erretzaileen gunean aluminio paperezko hautsontziak daude. Eta gazteek zehaztu gabeko gunea zabaldu dute, mahai batetik hautsontzia hartu eta ondokora eramanez.Lantokietan ere debekatua dago erretzea. Jabeek toki bat antolatu behar dute langileek erretzeko parada ukan dezaten. Ospitalean ere lege bera dago eta kea sortuz gero alarma txirrina entzuten da. «Gune batzuk baditugu baina jendeak ahal duen tokian erretzen du, erdi kuku-gordeka» azaltzen du irribarretsu erretzen duen erizain euskaldun batek. «Ke neurgailuen heina igo behar izan dute erretzaile baten keaz ez dadin martxan jarri». Lege berria indarrean sartuz gero, lan txanda osoa erre gabe egin beharko du. «Komunetan hasi beharko gara, txikitan eskolan bezala». 

